Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Tarian ffydd – Effesiaid 6: 16 (4ydd o 8)
Daliwch eich gafael yn nharian ffydd bob amser – byddwch yn gallu diffodd saethau tanllyd yr un drwg gyda hi. 

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu cannwyll wedi ei goleuo, darn o fetel/pren trwchus fydd yn diffodd y fflam yn syth (y syniad o ddiffodd saethau tanllyd). Llun y milwr Rhufeinig fel o’r blaen.
.....

Rydyn ni wedi edrych ar rai darnau o wisg y milwr....

Ewch dros yr hanesion blaenorol yn gryno – gwybod y gwir am Iesu/belt gwirionedd; Iesu sy’n gwneud ni’n iawn hefo Dyw/cyfiawnder fel llurig; mae gennym ni newyddion da/ rhannu’r newyddion da am heddwch gyda Duw fel esgidiau am ein traed.
Roedd milwyr Rhufeinig hefyd yn cario tariannau. Nid tariannau bach – ond tariannau mawr – tua pedair troedfedd o uchder a dwy droedfedd o led (dangoswch drwy wneud y siâp hefo’ch dwylo).

Pam oedden nhw’n defnyddio tariannau? – I amddiffyn ei hunain, ac i amddiffyn ei gilydd (gweler y llun isod). Doedd saethau’r gelyn ddim yn gallu taro’r milwyr. 

Be oedd yn digwydd os oedd y milwyr yn gollwng eu tariannau ar y llawr?

(Dydi’r darian ddim ond yn ddefnyddiol pan mae’r milwr yn gafael yn dynn ynddi.) 

Mae Duw wedi paratoi tarian i Gristnogion. Mae’r darian yma’n cadw Cristnogion yn ddiogel pan mae’r diafol, a phobl sydd ddim yn hoffi Iesu yn trïo ymosod arnon ni. Mae’n rhaid i ni afael yn dynn yn y darian, a’i defnyddio hi bob dydd. Enw’r darian ydy Tarian Ffydd. Ffydd ydy credu Duw; credu ei addewidion; credu ei Air yn y Beibl; credu bod Iesu’n ein caru ni, a’i fod o wedi marw drostyn ni. Os dyn ni’n gafael yn dynn yn be mae Duw’n ddweud, a chredu/trystio Duw yna fydd geiriau cas pobl ddim yn gallu’n brifo ni’n rhy ddrwg. Bydd y geiriau cas yn cael eu diffodd fel hyn (dangoswch y fflam yn cael ei ddiffodd).
Gweddi

Diolch Dduw am baratoi arfwisg i ni ei gwisgo yn y frwydr. Byddwn ni’n gallu gwneud safiad yn erbyn triciau slei y diafol os cofiwn ni wisgo dy arfwisg di. Helpa ni i ddal ein tir pan fydd pethau’n ddrwg. Helpa ni i gofio be ydy’r gwir, i wisgo cyfiawnder Iesu yn llurig amdanom a'r brwdfrydedd i rannu’r newyddion da am heddwch gyda Duw yn esgidiau ar ein traed. Helpa ni i ddal ein gafael yn nharian ffydd bob amser. Amen

